
373 hitz

Nagusien sexualitatea

«Kaixo! 68 urte dauzkat, eta nire emazteak, 62. Biok gaude sasoian, oraingoz, eta sexua asko gustatzen zaigu. Errezeloa daukat beste bikote batzuk ez dabiltzala gu bezain aktibo. Horri buruz ez dute sekula hitz egin nahi izaten behintzat. Lagun batek esan dit gure adinean horrela ibiltzea ez dela ona osasunerako. Egia da ala inbidia du?»

ANTONIO
Sexologia

Agurtzane Ormatza Imatz

Gure gizartean, sexologia zientziaren eskutik, aspalditik onartuta dago gure sexualitatea gurekin jaiotzen dela, guk eraikitzen dugula bizitzan zehar eta gurekin hiltzen dela. Hori horrela bada ere, gero gehienei asko kostatzen zaie umeen eta nagusien sexualitatea onartzea. Gazteen eta helduen sexualitatea izaten da jomuga gehienetan: eskoletan, emakume edo guraso elkarteetan, Osakidetzan, filmetan, liburuetan, aldizkarietan... Gainera, egun erabiltzen den hiztegia, azaltzeko modu zuzenak... nagusi askorentzat arrotzak dira, eta, euren bizipenei, bidea ematen lagundu beharrean, traba egiten diete. 

Oraindik beldur, mito, aurreiritzi, lotsa... asko badaude ere lantzeko, azkeneko boladan nagusien erotikaren «destapea» ikusten da. Alde batetik, film eta liburu gehiagotan agertzen da eta, bestetik, nagusiek ere gai horren inguruan informazio gehiago eskatzen dute. 

Zaila izaten da barneratzea, alde batetik, norberaren gorputzaren aldaketa fisiologiko eta anatomikoak eta, bestetik, familia eta lan aldaketek eragina edukiko dutela norberaren sexualitatearen eta erotikaren bizipenetan. Baina aldaketak ez du izan behar ate bat ixtea, bestelako aukerak zabaltzea baino. Urrats hori, sarri, gogorra da. 
Zaila izaten da jabetzea sexualitateaz eta erotikaz berba egiterakoan koitoaz aparte hainbat modutan ere gure azalaz, genitalez, konpainiaz, maitasunaz, jolasaz, konplizitateaz... goza dezakegula. Eta koitoaz gura badugu gozatu badaudela moduak ere bai. 

Orduan, batzuentzat ez da izango erraza azaltzea, esatea, besteekin hitz egitea... 

Azken finean, sexualitatea zer da, ba? Gu andre edo gizon garen heinean zelan sentitzen garen baino? Azken finean, erotika zer da, ba? Gure desioa zelan adierazten dugun baino? Denok ere sexualak eta erotikoak, bakoitza bere ñabardura eta moduekin. 

Bakoitzak bere moduan topatu behar du bere bidea. Baina argi dago osasunerako ez daukala inolako eragin ezkorrik plazera sentitzeak, orgasmoak edukitzeak eta gustura egoteak. Nagusiak jokabide jostagarri eta gozagarri askotarako dira gai. Bakoitzak egokituko ditu bere jokabideak, kontuan hartuz norberaren edota bikotekidearen desioak, gorputzaren gaitasunak eta momentuaren erritmoak... 

Gainera, jada bide luzea daukazue eginda; beraz, gauza asko ikasita, baliabide anitz gordeta eta begietan hobeto egoteko grina. Kasu egin zeuon desioari, askotan ez bada erraza ere! 

